
kita nanti tjari jang laen; sekarang pendeknja kita tjoema omong-omong sadja di sini. Kan begitoe orang bitjara ?“

„Perkara begitoe goea si toeroet sadja," kata poelah sang istri. „Loe jang djadi orang laki tentoe ada lebi taoe perkara di loearan.“

„Eh, lagi-lagi loe begitoe. Kanapa loe boleh salah mengarti sampe begitoe djaoe ? Goea tjoema maoe tanja : loe soeka atawa kaga, kaloe anaknja njonja Ek-tjong itoe djadi loe poenja mantoe ? — nah, begitoe pendeknja.“

„Orang kata goea menoeroet sadja," kata sang istri sekarang dengen sedikit sengit, kamoedian lantas ia berdjalan kaloear.

Hoaij-wan tinggal berdiam sampe sakean lama. la empos tjeroetoenja seraja mengelah napas sampe bebrapa kali. Iboenja poen tida oetjapken satoe perkatahan lagi. Boleh dibilang itoe pembitjarahan soeda djadi mandek lantaran Hoaij-wan dan istrinja sama-sama soeda djadi sengitan.

Dan laen dari itoe boleh djoega dibilang jang itoe orang-orang toewa ada terlaloe tjerobo, lantaran marika soeda bitjaraken itoe perkara nikah dengen tjara begitoe terlepas, kerna djoestroe dari sebab iaorang berlakoe begitoe, mendjadi sekarang Hoei-djin djoega ada dapet denger itoe samoea omongan.

Samantara ajah dan mah-toewanja lagi bitjara,

